
АННОТАЦИЯ 
Мақолада Хива хонлигидаги тўп ва замбарак сингари артеллерия қуролларининг 

ишлаб чиқарилиш тарихи ўрганилган. Ёзма манбаларда келтирилишича, XVI – XVII 
асрларда хонликда артеллерия қуроллари ишлаб чиқарилмаган ва қўшинда ҳам 
ишлатилмаган. XVIII асрнинг биринчи ярмидан хонликда артеллерия қуроллари маълум, бу 
даврдаги қуроллар асосан Россия, Эрон ва Бухоро билан бўлган урушларда ўлжа олинган 
эди. XIX аср бошидан Хива хонлигида тўпларни ишлаб чиқариш ва улардан қўшинда 
фойдаланиш йўлга қўйилади. Лекин, дастлабки вақтда тўпларни қуйишда муоммалар юзага 
келади ва тўпларни қуювчи усталарни хориждан чақирилади. XIX аср ўрталарида хонликда 
маҳаллий усталар томонидан ҳам тўпларни қуйиш ишлари йўлга қўйилади, шунингдек 
бузилган тўпларни тузатувчи усталар гуруҳи ҳам шаклланади. Хонликда сўнгги даврларда 
ҳам тўпларни қуйиш ишларида ёлланма афғон ва ҳинд усталаридан фойдаланиш давом 
этади. XIX асрнинг 70 йилларида хонликда ҳам кам сонли бўлсада, далага мослаштирилган 
юқори сифатли тўпларни қуйиш ишлари амалга оширилган. Шунга қарамасдан, қўшинда 
артеллерия қуролларининг нисбий улуши паст эди ҳам уларни ишлатувчи профессионал 
мутахасислар гуруҳи шаклланмаган эди.  

Калит сўзлар: Хива хонлиги, ёзма манбалар, архив ҳужжатлари, артеллерия 
қуроллари, тўп ва замбараклар, лафет, ўқ дори (порох), рус асирлари, маҳаллий усталар. 

ПРОИЗВОДСТВО АРТИЛЛЕРИЙСКИХ ОРУДИЙ В ОБЛАСТИ ВООРУЖЕНИЯ В 
ХИВИНСКОМ ХАНСТВЕ 

 
АННОТАЦИЯ 

В статье рассмотрена история производства пушек являвшимся артиллерийским 
орудием в Хивинском ханстве. Согласно письменным источникам, в XVII – XVIII веках 

производство артиллерийских вооружении в Хивинском ханстве не было налажено и также 
не использовалось в армии. С первой половины XVIII века было известно существование 
артиллерийского вооружения в ханстве, в основном это были пушки, которые стали добычей 
в войнах с Россией, Ираном и Бухарой. С начала XIX века в Хивинском ханстве было 
налажено производство пушек, которые использовались в военных целях. Однако, в 
начальный период при отливке пушек возникают некоторые проблемы и мастеров по 
отливке пушек вызывают из рубежа.  

В середине XIX века в ханстве были освоены работы по отливке пушек местными 
мастерами, а также в этой время создалась группа мастеров по починке сломанных пушек. В 
конце третьей четверти XIX века ханство продолжало использовать наёмных афганских и 
индийских мастеров для отливки пушек.  

В 70-х годах XIX века в ханстве осуществлялось работа по отливке 
высококачественных пушек, адаптированных к полевым условиям, хотя и в небольшом 
количестве. Тем не менее, относительная доля артиллерийских орудий в армии была 
невелика, не была сформирована также группа профессиональных специалистов, которые 
могли бы использовать их.  

Ключевые слова: Хивинское ханство, письменные источники, архивные документы, 
артиллерийское вооружение, пушки, лафет, порох, русские пленные, местные мастера.  

PRODUCTION OF ARTILLERY IN THE FIELD OF ARMAMENT IN THE 
KHANATE OF KHIVA 

ABSTRACT 
The article examines the history of the production of cannons, which were artillery pieces in 

the Khanate of Khiva. According to written sources, in the 17 th-18 th centuries the production of 
artillery weapons in the Khiva Khanate was not established and was also not used in the army. From 
the first half of the 18 th century, the existence of artillery weapons in the Khanate was known; these 
were mainly cannons, which became prey in the wars with Russia, Iran and Bukhara.  

From the beginning of the 19 th century, the production of cannons was established in the 
Khiva Khanate, which were used for military purposes in the army. However, in the early period, 
problems arose when laying the cannons, and the cannon casting craftsmen were called from 
abroad. In the middle of the 19 th century, the Khanate also established work on casting cannons by 
local craftsmen, as well as a group of craftsmen repairing broken cannons. Recently, the Khanate 
continued to use hired Afghan and Indian craftsmen to cast cannons. 

 In the 70 s of the 19 th century, work was carried out in the Khanate to cast high-quality 
cannons adapted to field conditions, albeit in small quantities. Nevertheless, the relative share of 
artillery pieces in the army was small - not even a group of professional specialists was formed to 
use them. 

Index Terms: Khiva Khanate, written sources, archival documents, artillery weapons, 
cannons, gun carriage, gunpowder, Russian prisoners, local craftsmen. 

 
1. Долзарблиги: 
Замонавий қурол-аслаҳалар ҳарбий тизимнинг асосини ташкил этиб, у ҳар бир 

давлатнинг қалқони бўлиб хизмат қилади. Ҳар қандай давлат қўшинида замонавий қуроллар 
муҳим вазифасини бажариб, она заминимизни душманлардан ҳимоя қилишда, тинчлик ва 
осойишталикни таъминлашда муҳим аҳамият касб этади. Мудофаа қобилиятига эга бўлмаган 
мамлакат ҳеч қачон кучли ва қудратли бўла олмайди. 

Президентимиз Ш.М.Мирзиёев бу ҳақида қуйидаги фикрларни билдирган эди: “Ҳар 
қандай агрессияга қарши тура оладиган, замонавий қурол-яроғлар билан тўлиқ таъминланган 
ва ғоявий қудратли армия республикамиз мустақил тараққиёти кафолатларидан биридир” [1].  

Қуролсозлик соҳалари ривожи ва ҳарбий ишлар тараққиётининг моҳиятини бир-
бирига боғлиқ ҳолда тарихий жиҳатдан ўрганиш ва англаш нафақат ушбу соҳаларга нисбатан 
тасаввурларни кенгайтиради, балки Ватанимиз тарихининг сиёсий, иқтисодий жиҳатлари, 
жумладан қуролсозлик соҳаларининг ўтмиш жамиятимизда тутган аҳамияти ҳақидаги 
тарихий тафаккурнинг ўсиши ва ривожига ҳам хизмат қилади. Чунки, давлатнинг ҳарбий 
салоҳияти унинг қуролсозлик соҳасидаги ислоҳотлари билан бевосита алоқадор 
ҳисобланади.  

Айтиш лозимки, Ватанимиз сарҳадининг ажралмас қисми бўлган Хоразм қуролсозлик 
соҳасида ривожланган ўрта асрларда ҳарбий техник воситаларни ишлаб чиқариш бўйича 
ютуқларга эришиб, тажрибалар тўплаган бўлса ҳам, сўнгги ўрта асрларда замонавий тўп ва 
замбарак каби ўточар қуролларни тайёрлаш соҳасида нисбатан бир қанча орқада қолади. 
Жумладан, Бухоро хонлиги қўшинида  артеллерия қуролларидан XVI аср 2-ярмидан 
фойдаланиш йўлга қўйилган бўлса ҳам [33, 100 – 107], XVI – асрларда Хива қўшинида тўп 
ёки замбараклар ишлатилганлари тўғрисида маълумотлар учрамайди. 

Мавзунинг долзарблиги шундаки, Хива хонлиги қўшинидаги тўп, замбарак ва бошқа 
ўточар қуролларни ишлаб чиқариш жараёнлари ва уларнинг ишлатилишига манбаларни 
ўрганиш орқали хонлик қўшинининг салоҳияти, ҳарбий ишлар тарихи ва қуролсозлик 
соҳасига оид тарихимизнинг мавҳум саҳифаларини ёритишимиз мумкин. 

2. Методлар ва ўрганилганлик даражаси: 
Мақолада умум қабул қилинган тарихий методлар – тарихийлик, қиёсий-мантиқий 

таҳлил, тизимлилик, тарихий холислик тамойиллари асосида ёритилган бўлиб, унда Хива 
хонлигигида артеллерия қуроллари бўлган тўп ва замбаракларни ишлаб чиқариш жараёнини 
манбалар ва тарихшунослик асарларидаги маълумотлар асносида тизимли турда ёритишга 
ҳаракат қилинди. 

Ўрта Осиё хонликларидаги ўточар қуроллар А.М.Беленицкий [3, 21 – 35], сўнгра 
Ю.Пўлатов, А.Мирхаликова тадқиқотларида ўрганилган [33, 100 – 107]. Мақолада 
келтирилишича, Заҳириддин Муҳаммад Бобур қўшинида 1526 – 1527 йилларда “қазон” деб 
номланувчи ўқотар қуроллар тайёрланган [33, 100 – 107]. Ўқотар қурол икки қисмдан: 
“ствол” (тош уй) ва порох учун “дорихона”дан иборат бўлган. Ундан отилган тош 1600 
қадамгача етган. Тўплардан кунига 8 – 16 мартагача отиш мумкин бўлган. Шунингдек, Бобур 
қўшинида туфан ёки туфанг (милтиқ), тўп, зарбзан ёки фиринги, шунингдек раъд деб 
аталувчи ўқотар қуроллар ишлатилган. 

Мақолада XVI аср иккинчи ярмидан Бухоро хонлигида ҳам «қазон»лар артеллерия 
қуроли сифатида ишлатилиши келтирилган. Абдуллахон 1585 йили Ҳирот қалъасини забт 
этишда қўрғонга яқин бўлган Гавҳаршодбегим мадрасаси яқинида 7 та “қозон”ни қўйдирган. 
Ўша даврда “қозонлар” занжирларда келтирилган, уларга ғилдираклар ўрнатилмаган. Улар 
бир ботмон (20 – 30 кг) тошни ота олган. Қалъаларни ишғол этишда “зарбзан” номли ўқотар 
қуролдан ҳам тош ядролар отишда ишлатишган. Унинг ҳажми “қозон”га нисбатан кичик ва 
бирмунча тезкор ҳаракатланиш мумкин бўлган. XVI аср иккинчи ярмида Бухоро хонлигида 
Устод Руҳий, Мир тўпбоши, Мир Қосим рехтагар, Хожа Қурбон каби рихтагарлар  тўпларни 
тайёрлашган [33, 100-107]. 

Тадқиқотчи А.С.Давидов (физик олим) ўзининг Марказий Осиёда ўточар қуроллар 
тарихига бағишланган мақоласида ўрганилаётган даврда Туркистон ҳудудларида 
фойдаланилган ўточар қуроллар – тўп, зарбзан, тўфанг (милтиқ), уларнинг кўриниши, 
ишлатилиши, техник тафсилотларига оид қимматли маълумотларни келтиради [11, 14-23]. 

Сўнгги йилларда А.Замонов томонидан кенг кўламдаги ёзма манбаларни таҳлил 
қилиш асносида XVI – XVII асрларда ҳам Бухоро хонлиги қўшинида тўп ва замбараклардан 
фойдаланилганлиги ва уларни маҳаллий усталар томонидан ишлаб чиқариш йўлга 
қўйилганлигини таъкидлайди [12, 115 – 121]. Абдуллахон даврида қуйилган тўпларга номлар 

берилган. Масалан, Балхдан келтирилган “Қора буға”, Мовароуннаҳрда қуйилган “Оқбурё 
тўпи”, “Қуббали қозон (тўп)”, “Жаҳонгир қозони”, “Қора баҳодир қозони” сингари тўплар 
бўлган [12, 118]. 

Юқоридаги асарларда Хива хонлиги қўшинидаги артеллерия қуроллари  – тўп ва 
замбараклардан фойдаланиш ҳолати ёки хонликда ишлаб чиқариш жараёнлари билан боғлиқ 
тарихий манбалар ўрганилмаган. 

Мавзуга оид айрим масалалар А.В.Громов, Д.Ю.Милосердов сингари рус тарихчилари 
тадқиқотларида қисман кўриб ўтилган [10, 59 – 63; 22, 509 – 533]. Д.Ю.Милосердов 
таъкидлашича, Ўрта Осиё хонликларида тўп ва замбараклар асосан байрамлар (рўза ҳайт ва 
қурбон ҳайт)да ўз фуқароларининг кўнгил очиш ёки душманларини қўрқитиш учун 
ишлатилган, уларни ишлаб чиқаришда маҳаллий аҳоли иштироки деярли кам бўлиши 
мумкин дея таъкидлайди. 

3. Тадқиқот натижалари: 
Абулғози Баҳадурхоннинг «Шажарай турк» асарида ёзилишича, XVII аср бошидаги 

Хива хонлигига сарҳад Орол вилояти қўшинидаги жангчиларнинг маълум қисми милтиқ 
билан қуролланган [2, 179 – 180]. Абулғози Баҳодурхон 1643 йилги тахтни эгаллаш учун 
бўлган жангда милтиқлардан самарали фойдаланган ва суворийларига қарши ўттиз қадам 
қолганда милтиқдан ўқлар отилган. Бу даврда Хоразм қуролсозлик соҳасида асосан 
анъанавий турдаги камон, найза, қилич, шамшир, қалқон, совут каби маҳсулотлар ишлаб 
чиқариш изчил давом этган [21, 99, 244]. Қуролсоз усталар томонидан тайёрланган қурол-
аслаҳалар заргар, мисгар ва кандакорлар томонидан олтин, кумуш сувларида жило берилган, 
бетаирор нақшларда безатилган. Уларнинг бир қисми ташқи савдога чиқарилган ва хорижий 
давлатлар ҳукмдорларига совға-саломга берилган. 

1697 йилда Қозоқ ўрдасидан Россияга қайтган Федор Скибин Хивада ўточар қурол 
милтиқлар борлигига урғу беради, “... Аҳолиси жангари эмас – ҳунармандлардир, улар 
“қурол ва порохни ўзлари тайёрлайдилар” [21, 266, 401]. 

Шуни алоҳида айтиш лозимки, Хиваликлар тўп ва замбараклар билан 1714 йилда 
Хива хонлигига қарши ҳарбий экспедицияга раҳбарлик қилган князь Александр Бекович-
Черкасский, 1740 йилда Эрон шоҳи Нодиршоҳнинг Хива шаҳрига хужумлари давомида 
танишиб, кўплаб навкарлар бу қуролларнинг қурбони бўлган эдилар. ХIХ аср тарихчиси 
Шермухаммад Мунис Нодиршохнинг Хивага хужумини баён килар экан, унинг ҳарбий 
қўшини тўфанг ва тўп, замбараклар билан қуролланганини алоҳида кайд этади [39, 65]. 

Хива хонлигидаги артиллерия қуролларига оид маълумотлар Пётр I нинг 1718 – 1725 
йилларда Россиядан Эрон ва Бухоро амирлигига  юборилган элчиси Флорио Беневени 
ҳисоботларида учрайди. Унинг қайд этишича, Хива шаҳрида Александр Бекович-
Черкасскийнинг 1714 – 1717 йиллардаги муваффақиятсиз юриш пайтида қўлга олинган 
лафетсиз (Лафет– замбаракдан отиш учун қўйиладиган таянч бўлаги. Хонликда дастлабки 
даврда тўпларни араваларда олиб юришган. Сўнгра ғилдиракли лафетларда олиб юришган.) 
еттида мис тўп бор [32, 123 – 124].  

Элчининг ёзишича, хиваликлар бу замбаракни қандай ишлатишни, қандай қилиб ўқ 
отишни билишмайди ва рус асирларини улардан отишга мажбурлайди. Маҳаллий аҳоли 
металлдан ядро ясашни билишмайди ва унинг ўрнига тош ёки тош ўзаклардан тайёрланган 
ядролардан фойдаланади.  

Ф.Беневени ҳисоботларидан маълумки, XVIII аср бошида Хива хонлигидаги 
«тўпчилар парки»да эскирган ва ишламайдиган ўлжага тушган қуроллар бўлган. Хонликда 
XVIII аср бошларида тўпларни қуйиш ва уларга ядролар ишлаб чиқаришни ҳали 
ўзлаштиришмаган. Бу даврда маҳаллий ҳарбийлар ҳам тўп ва замбараклар билан ишлашни 
билишмаган ва бунинг учун рус асирларини жалб қилишга ҳаракат қилишган.  

Афтидан, бу даврда артеллерия қуролларидан самарали фойдаланиш орқали 
жанглардаги вазиятни ўз фойдасига ўзгартириш учун эмас, балки фақат душманда қўрқув 
пайдо этиш, қудратини кўрсатиш мақсадида ишлатилган. Тахмин қилиш мумкинки, бу 

даврда Бухоро хонлиги қўшинидаги каби Хива хонлигида ҳам жангларда туяларда олиб 
юриладиган енгил ва кичик замбараклар ишлатилган. 

1740 – 1741 йилларда Хивада бўлган, Орол денгизи ва қўйи Амударё бўйлари 
халқлари тўғрисида илк ишончли тарихий-географик маълумотларни тўплаган Оренбург 
Драгун полкининг лейтенанти, Дмитрий Гладишев XVIII асрнинг ўрталарида Хива 
хонлигида замбараклар борлигини таъкидлайди[8, 14]  

Хивада бўлган Ҳерман Вамбери ўзининг “Ўрта Осиё очерклари” асарида хон аркига 
кириш эшиги олдида иккита узун ажойиб тарзда безатилган, Деҳлида ишлаб чиқарилган тўп 
бор эканлигини, улар Нодиршоҳ даврида хонликга олиб келинганлигини таъкидлаб ўтади [5, 
6]. 

Д.Гладишев маълумотларини 1753 йилда рус императори Елизавета Петровнанинг 
топшириғига биноан савдо карвони билан Хива ва Бухорода бўлган самаралик савдогар 
Данила Рукавкиннинг ҳисоботлари тўлдиради, унда ёзилишича ўша пайтда Хивада 30 та 
замбарак бўлган [34, 402].  

Айтиш мумкинки, XVIII аср ўрталарида Хива хонлиги артиллерия паркидаги 
замбараклар сони тўрт баробар кўпайади. Аммо, ҳар иккала муаллиф ҳам жангларда 
тўплардан фойдаланиш ҳақида маълумотларни келтиришмайди. 

Баъзан, манбаларидаги маълумотлар бир-бирини тўлиқ тасдиқламайди. Жумладан, 
XVIII аср охирдаги бошқа манбада «уларда (хиваликлар -Т.Б.Қ.) қўрғонларни забт этишда 
фойдаланадиган ўточар қуроллар милтиқлар бор, бундай қуроллар ҳам қўшинда икки мингга 
яқин, бошқалари камон ва камон ўқлари, найза ва қиличлар билан қуролланган» [4, 95]. 
Ушбу маълумотлар Хива қўшинида XVIII аср охирда ҳам артеллерия қуроллари асосий 
қурол сифатида ишлатилмаганлигини кўрсатади. 

Манбалар асносида тахмин қилиш мумкинки, XVIII аср охирига қадар бўлган даврда 
хонлик қўшинида тўп ва замбараклардан қисман фойдаланилган, асосан байрамларда, Хива 
шаҳрини мудофасида ва кўчманчиларга ҳарбий салоҳиятини намоён қилувчи восита 
сифатида кўпроқ ишлатилган.  

Айниқса, Хива хонлиги қўшинидаги ҳарбий ислоҳотлар ва қуролсозлик соҳасидаги 
янгиликлар қўнғиротликлар сулоласи даврида бошланади. Элтузархон ва Муҳаммад 
Раҳимхон I нинг ҳарбий соҳадаги сиёсати ўқотар қуролларидан фойдаланиш соҳасида муҳим 
аҳамиятга эга бўлди. Қўшиннинг таркиби отлиқ ва пиёда қўшиндан иборат бўлиб, ўз 
навбатида отлиқ қўшин оғир ва енгил қуролланган суворийларга ажралган. Жумладан, XIX 
аср бошидан қўшинда тўфанг, замбарак ва жазоир каби қуроллар пайдо бўлади. 

Мунис ва Огаҳийнинг “Фирдавс ул–иқбол” асарининг 1811 йил воқеалари баёнида, 
“Жазоирчи” эслатиб ўтилади [39, 364]. Жазоир – айрим адабиётларда “жазалл” деб ҳам тилга 
олиниб, Ўрта Осиёга хос оғир ўқотар қуроли хисобланади. У узун, 1 дюймдан - 2 дюймгача 
бўлган катта калибрга эга бўлиб, махсус тагбандга мустаҳкамланиб отилган. Ўқлари 
чўяндан, айрим холларда қўрғошиндан ясалган. Жумладан, архив ҳужжатларида, тўрт 
жазоирчига 4 тилла берилганлиги ҳужжатларда қайд этилади[37,82,88]. Афтидан, жазоир туя 
ўркачларига ёки бошқада қандайда бир жойга мустаҳкамланиб отиладиган кичик 
замбаракларга ўхшаш артелерия қуролидир.  

“Фирдавс ул–иқбол” асарида Хива хонлигига Бухоро амири томонидан тўп 
юборилганлигини қайд этади. Бу хақида муаррих “Моҳи мазкурнинг йигирма учи (1229 йил 
23 ражаб/1814 йил 11 июль) да якшанба куни Бердииноқ Бухоро элчиси манғит 
Алимухаммад чигатойбеги билан амир Хайдарнинг юборган тўп ва шамхолларин келтурди”, 
– деб ёзади [26, 410]. 

“Фирдавс ул–иқбол” асарида хонлик қўшинида ҳарбий юришларда тўплар 
ишлатилганлиги ҳақидаги маълумотлар учрайди. Асарда ёзилишича, Муҳаммад Раҳимхон 
1818 йилги Хуросонга ҳарбий юришида Хива қалъасидан тўп ва замбаракларни олиб чиқиб 
кетади [26, 413]. Манбада келтиришича, “тўп ва тўпхона баргоҳ ва шихёна” шаҳардан олиб 
чиқиб кетилган.  

Ўша даврда Хива хонлигида бўлган рус элчиси Н.Муравьев (1819 – 1820 йй.) асарида 
ҳам хонликда тўпларни қуйиш ишлари ва уларнинг қурилиши, камчиликлари ҳақида 
танқидий ва мавҳум маълумотлар берилади [23, 111].  

1819 – 1820 йилларда Хивада бўлган рус зобити Н.Н.Муравёв томонидан хонликдаги 
тўплар тўғрисида танқидий маълумот берилади. Унинг ёзишича, Хивада артиллерия бор, 
хиваликлар маълумотларига кўра, қўшинда 30 та тўп бўлган. Лекин, Н.Муравёв ўзи Хивада 
хон ҳовлиларидан бирига қўйилган бор-йўғи 7 та тўпни кўрганлигини таъкидлайди: “Бу 
тўплар тартибсиз жойлашган, лафети ва ғилдираклари синган...”. Унинг ёзишича, тўплар 
хонликда ва у кўрганидан кўра кўпроқ ҳам бўлиши мумкин, чунки у Хивага келган пайтда 
тўпларнинг стволларини қуйиш йўлга қўйилган [23, 110-111]. Н.Муравёвнинг таъкидлашича, 
тўпларни қуйиш ишларида дастлабки вақтда муваффақиятсизлик юз берган, чунки тўплар 
«оғизли» қилиб қуйилган, бу кўпинча ўқ отилаётганда тўпларнинг портлаб ёрилиб кетишига 
сабаб бўлган. Ўша вақтда хиваликлар тўпларнинг оғзини пармалаб очиша олмаган. Шундан 
сўнг қуйиш ишларида рус асирларининг маслаҳатига амал қилишиб қуйишади. Улар ҳам 
стволдаги оғиз тешигини қандай пармалашни билишмас эди, шундан сўнг Истанбул 
(Константинопол)дан тўп қуювчи устани таклиф қилишади, у хон учун бир қанча 
тўпларнинг оғзини пармалаб тешиб берган [23, 111]. 

Н.Муравёв Хива қўшинида тўпларнинг ишлатилишига оид маълумотларни ҳам қайд 
этади: “Ҳарбий юришлар пайтида тўпларни қўшин кетидан отларда олиб борилади; унинг 
бошқаруви рус асирларига ишониб топширилган. Хонликда руслардан артиллериячи 
сифатида фойдаланишига қарамай, тўплардан мўлжалга отишнинг аниқлиги ниҳоятда паст 
эди” [23,112].  

Н.Муравёвнинг ёзишича, ҳатто XIX аср бошида ҳам Хивада тўп ва замбараклар 
сифати ва улардан фойдаланиш самарадорлиги  паст даражада бўлган. У тўплардан 
мўлжалга отиш самарадорлигининг пастлигини, бошқа омиллар қаторида порохнинг 
ёмонлиги билан изоҳлайди. Хонликда арзон порох етарли даражада бўлган, унинг катта 
миқдори Хивада ишлаб чиқарилган. Аммо, порох ишлаб чиқариш жараёнида унинг 
таркибига қўшиладиган моддалар нисбати бузилганлиги сабабли сифатсиз эди [23, 112]. 

Н.Муравёвнинг танқидий маълумотларига кўра, тўплар кўпинча рус асирлари ва 
қуллар томонидан ишлатилган. Унинг фикрича, XIX аср бошларида Хивада ҳам, Бухорода 
ҳам маҳаллий аҳолидан чиққан профессионал артиллериячилар бўлмаган, хиваликлар фақат 
тўпларни араваларга юклаш ва уларни турли йўллар билан кўчириш ишларида ёрдамчи 
вазифани бажарган, чунки бу даврдаги замбаракларда ғилдиракли лафетлар деярли йўқ 
бўлган. 

Унинг ва бошқа манбаларда ёзилишича, хонликда тўпларни қуйиш ва улардан отиш 
ишларида рус асирларидан кўпроқ фойдаланилган. Жумладан, бошқа бир манбага кўра, 1837 
йилда рус асирларидан бири хонга таннархи 3000 рус рублга тушган мис тўп қўйиб берган 
[28, 2]. 1838 йилда хоннинг тўпчилар бошлиғи бўлиб хизмат қилган Василий Лаврентьев 
Каспий бўйидан асир олиниб, Хивага қул сифатида сотилган рус бўлган. Оллоқулихоннинг 
1842 йилги Бухорога юришида ҳам хон навкарлари тўпчиларига Сергей  исмли  рус асири 
бошчилик қилган [6,321]. 

Айтиш жоизки, баъзи рус манбаларда келтирилганидек, хонликда тўп ва 
замбаракларни қуйиш ҳамда уларга қаровчи тўпчилар асосан асирга тушган рус ва ёлланма 
афғон, форс, ҳиндлардан саралаб олинган деган фикрларга тўла қўшилиб бўлмайди. Улардан 
ташқари, XIX аср ўрталарида тўпларни қуйиш соҳасини ўзлаштирган маҳаллий усталар ҳам 
бўлишган.  

Хива хонлигидаги баъзи тўпларга маҳаллий усталар номлари туширилган. Улардан 
бирида қўйидаги ёзувлар битилган: Хоразмнинг буюк ҳукмдори, хонлар хони Саид 
Муҳаммад Баҳодур... Буйруқ берувчи Худойберган, қўйган уста Муҳаммад Пана. Ҳижрий 
1260 йил (1843 йил) Хоразм [9, 317]. Ўша даврда тўплар учун ядро темирдан ва қўрғошиндан 
тайёрланган [7,114]. 

Россия давлат арбоби Н.Н.Небольсиннинг таъкидлашича, XIX аср ўрталарида Хивада 
замбараклар “етарли даражада” бўлган [27, 8]. Ўша даврда Хивада тўпларни қуйиш кўлами 
бир мунча кенгаяди ва соҳада юксалиш кузатилади. 

Хива архив ҳужжатларида тўпларни қуювчи маҳаллий усталардан ташқари, қўшинда 
тўпларни ишлатувчи ва уларни тузатувчи маҳаллий аҳолидан бўлган тўпчилар гуруҳи 
бўлганлиги, уларга берилган меҳнат ҳақилари тўғрисидаги маълумотлар мавжуд. Хонлик 
томонидан қўшиндаги тўпчига, ёнидаги навкарларига, тўпнинг темирчиси билан бир 
дурадгорига тилла танга ҳисобидан меҳнат ҳақилар берилган[37,82,88]. Жумладан, тўпчи 
Абдулла қаронинг 8 навкарига ва ўзи билан бирга 9 тилла, тўрт жазоирчига 4 тилла, тўпни 
бир темирчиси билан бир дурадгорига 2 тилла берилганлиги ҳужжатларда қайд этилади. 

Хонликда бузилган тўп ва замбаракларни тузатувчи усталар бўлган. Архив 
ҳужжатларида хонликдаги 11 дона эскирган тўпни тузатиш учун сарфланган харажатлар 
ёзилади: 27 ботмон темир (55,5 тилла), 114 оҳаклик тахта (кегай, 32 тилла), кўтлик 
(араванинг ўқи), кўчар қиялик (арава ғилдирагининг ерга тегиб турадиган қисми), ёғоч (8 
тилла), кўмир (23 тилла), икки темирчи билан икки дурадгорга тўрт тўн пули –10 тилла ва 
бошқада харажатлар берилган [37,171]. Ушбу маълумотни Хива архив ҳужжатларидаги 
“Тўпчи дўғмалар”га 20 тилло берилганлигининг ўзи ҳам тасдиқлайди [37,213]. 

Ҳарбий ҳаракатларда хонлик қўшини кейинидан пиёда тўпчилар, фаррош, кемачи ва 
қайиқчи навкарлар, милтиқсоз, дурадгор ва темирчи усталар, кулоллар  ҳамда  пиёда  
сарбозлар ҳам ҳаракатланганлар [13,194]. 

Хива хонлигидаги тўплар ва уларни таъмирлаш ишлари тўғрисидаги Афғон Али 
Муҳаммаднинг 1840 йил 30 майдаги кўрсатмаси ҳам қизиқарлидир. Унинг ёзишича, Хивада 
бўлганида шаҳарда тўпларни таъмирлаётганини сезган. Унинг сўзларига кўра, ғилдираклар 
ўрнатилган фойдаланиш мумкин бўлган лафетли тўплар 8 та бўлган. Бундан ташқари, 20 га 
яқин тўплар отиш учун яроқсиз бўлган: баъзилари тумшуғидан, бошқалари бошқа 
жойларидан шикастланган. Уларга нима бўлганлиги тушунарсиз, порохдан ёрилганми ёки 
бошқа сабаблар аниқ эмас эди [22, 515] 

XIX асрда Хива қўшинида турли хил ўлчамдаги тўп ва замбараклар бўлган.1842 йили 
Хивада бўлган Эрон элчиси Алихон Ғафур ўз кундалигида Хива хонлигининг ҳарбий 
салоҳияти тўғрисида маълумотлар беради: ”хонликда ўн, ўн икки ғилдиракли ва тўрт дона 
уловга юклаб юриладиган тўплари бор, қолганлари улов ерда судраб юрувчи 
замбараклардир. Тўпхонасида уч юз ман борут дори (порох) ва тўрт юз дона ўқи бор” [25, 
21]. Унинг шу асаридаги бошқа бир маълумотига қараганда, хонликда тўпчибоши ва 50 
нафар тўпчилардан иборат қисми ва 100 нафар сарбози бўлиб, улар давлатдан маош олувчи 
доимий ҳарбий қисм ҳисобланган [25, 18, 21, 40]. 

Манбалар шундан далолат берадики, хонлик қўшинида тўп, шамхол ва тўфанглардан 
жанговар ҳаракатларда самарали фойдаланилган.  

Оллақулихон ҳукмрон (1825 – 1843 йй.)лиги  бағишланган Огаҳийнинг «Риёзуд-
давла» асарида Эрон билан бўлган урушларни қуйидагича тасвирлайди: «... Ишорати воло 
мужиби билан низомулмулк Муҳаммадюсуф меҳтар ва Гадойниёз маҳрам сипоҳи нусрат 
дастгоҳни бошлаб бориб, қалъанинг атроф-жавонибин... иҳота қилиб, тўрт ёнидин раъдошуб 
ва душманкуб тўпларни, бало масаллик шамхолларни ва барқоҳанг тўфангларни пайдарпай 
отдуруб, кулула зуруби била қалъа ҳойиталари асосин вайрон ва сокинлари ақл-ҳушин 
хайронлик майдонида саргардон қилиб, то кечгача мазийки зиндонида ул беимонларнинг 
абдони шаковат тавъамонларин маҳбус ва пинҳон қилдилар, чун ул сафоҳатнинг зироат ва 
боғоти хароб ва мунқадам бўлуб нишон ва асорати қолмади» [29,9]. 

Асардаги воқеаликдан англаш мумкинки, жангда тўп, шамхол ва тўфанглар билан 
душман қалъасини вайронага айландиради. Шунингдек, қалъани ишғол қилишда икки хил 
тўплар ишлатилганлиги эътироф этилади.  

Огаҳийнинг “Зубдату-т-таворих” асарида ҳам  Хива хони Рахмонқулихон (1842-1845) 
томонидан Марвга қилган юришда Йулутан қалъасига қарши ҳужуми баёни шундай ёзилади: 
“Хасбу-л-фармон қодирандўз тўпчилар гардункуб ва раъдошуб тўпларни дарё канорига 

келтуруб, қалъа жонибига қаротиб, муфсидлар қасдига ондоқ отдиларким, қалъа деворининг 
аксар мавозеъин ушатдилар ва тўп оғзидин ондоқ оташафшонлиғ кўргуздиларким, фасод 
аҳдининг жони палидидан мувосалат умидин уздилар” [30, 158]. Хивадаги тўплар яхши 
порох билан ўқланса 100 – 150 сажень масофагача етиб борган [14,58]. 

Эронлик Исмоил Мирпанжийнинг келтирган маълумотида 1854 – 1864 йилларда Хива 
қўшинининг икки шохали ўн икки тўпи бўлиб, олтитаси отлар билан олиб юрилган [15, 54 – 
55].  

Огоҳийнинг “Гулшан ул-давлат” асарида Муҳаммад фано раҳбарлигидаги Қўнғирот 
қўзолонини бартараф этилиш воқеалари баён этилган, 1858 – 1859 йиллардаги Қўнғирот 
қўзғолонини бостиришда хонлик қўшинлари томонидан тўп, шамхол ва милтиқлардан 
фойдаланилганлиги кўрсатилган. Асарда ёзилишича, “Жонбоз шамхолчилар ва қодирандоз 
тўпчилар эртадин кечгача тўпу занбурак отмоқда андоқ саъй ва кўшиш расмин тақдимға 
еткурдиларким, қалъа аҳлининг бошиға бало барқин ёғдурдилар.”. 

Хива хонлиги архив дафтарида ҳарбий қўшинда хизмат қилувчи 24 та пиёда 
тўпчиларнинг номлари, ўқ-дори (порох) тайёрловчи 8 та ҳунарманд, 41 та дурадгор ва 
темирчи усталарнинг номлари келтирилади [13, 194]. Ҳарбий юришлар вақтида тўпларни 4-5 
та, баъзан ундан ҳам кўпроқ отларда олиб юришади [14, 58]. 

Хива архив ҳужжатларида кўрсатилишича, “Икки узун чилва тўп, яна икки кичик 
чилва тўп, тўртта катта тўп, яна ҳар йили рўзада отиладурғон бир тўп ва бир оғзи кенг катта 
тўп ва бир хум порох” [38]. Манбаларда хонликдаги  тўпларнинг сони турлича келтирилади, 
бунинг ўзига хос сабаблари бор. 

Афтидан, хонликда тўплар мисдан тайёрланган, чўяндан тайёрланганлари ҳақида 
маълумотлар учрамайди. 1858 йили Хивада бўлган Е.Б.Килевейннинг қайд этишича, 
тўпчилар мисдан тўплар қуйишган, уларнинг сафида афғонлар, ҳиндлар хизмат қилган [16, 
13]. Шунингдек, 1873 йили Чор Россияси томонидан ўлжа олинган 27 та тўпнинг барчаси 
мисдан эканлиги қайд этилади [36, 353]. 

ХIХ асрнинг иккинчи ярмида Хива хонлиги Бухородан қолишмасдан, артиллерия 
соҳасида замбараклар сонини оширади. 1869 йилда Туркистон генерал-губернаторининг 
мактубини Хива хонига олиб келган Перовский округи казаки Султон Давлет-Бушаев Хива 
шаҳридаги шахристон дарвозасида лафетларга ўрнатилган ўқ дори (порох) қутилари бўлган 
20 та тўпни кўрган. Шахристон ташқарисидаги соябонда икки қаторга қўйилган 60 та тўп 
бўлган. Хиваликларнинг маълумотларига кўра, улар Афғонистондан келган битта ҳунарманд 
томонидан қуйилган. Бу даврда тўпларни қуйиш ишларида форс қулларидан эмас, балки 
кўпроқ ёлланма афғон ва ҳиндлардан фойдаланилади [35, 161]. Тўплар учун ядролар кўп 
ҳолларда омоч тишини ясовчи маҳаллий позачи усталар томонидан тайёрланган. 

Мухаммад Юсуф Баёнийнинг “Шажарайи Хоразмшохий” асарида Хива хони 
Мухаммад Рахимхон II нинг хижрий 1284 (1866) йилда ёвмутларга қарши курашида 
тўплардан фойдаланганлиги ҳақида маълумот беради. Жангда хонлик қўшини отлиқ ва 
пиёдаларга ажратилиб, ҳар бир гуруҳдаги навкарлар сонига қараб тўплар берилган. Агар 
пиёдалар сони 800 – 1000 тадан ортик бўлса, 2 та тўп ажратилган. Асарда бу ҳақида шундай 
ёзилади: “Ҳаким оталиқ бошлиқ 3000 отли ва 600 пиёда, 1 та тўп била, Мухаммадмурод 
девонбеги 8000 отлиқ ва 1600 пиёда, 2 та тўп била, Мухаммадниёз девонбеги бошлиқ 3000 
отли ва 600 пиёда, 1 та тўп била, Яъқуббой 3000 отли ва 600 пиёда, 1 та тўп била бордилар” 
[24, 29]. Ушбу юришда хонлик қўшинида жами 17000 отлиқ, 3400 пиёда ва 5 та тўп жанговар 
ҳаракатларда иштирок этган. 

Айтиш мумкинки, XIX аср 70 йилларида Хива хонлигида тўплар етарли даражада 
бўлишига қарамасдан, жангавор ҳаракатларда кам фойдаланилган, шунингдек қўшинда 
текисликдаги жангавор ҳаракатларда артеллерия қуролларидан фойдаланиш кўникмаси 
шаклланмаган эди. 

Хонликдаги аксарият қалъа ва шаҳарларда стратегик жиҳатдан ҳарбий мудофа 
имкониятлари чекланган эди. Хонликнинг ҳарбий қудрати асосан Хива шаҳрида, бироз 



ЎТМИШГА НАЗАР | ВЗГЛЯД В ПРОШЛОЕ | LOOK TO THE PAST                                                                                                                                    №4 | 2024 

91 

Хазорасп шаҳарида жамланган эди. Унинг шимолидаги Қўнғирот, Хўжайли шаҳарлари ва 
Нукус гарнизонида тўплар бўлмаган[20, 37].  

Чор Россиясининг Туркистонга қилган ҳарбий юришлари иштирокчиси генерал-
лейтенант, ҳарбий тарихчи ва географ Михаил Игнатиевич Иванин: маълумотларида 
келтирилишича, “Хивадаги хон саройида 26 тача кичик калибрли замбараклар бўлса ҳам, 
қўшинда жанговар ҳарбий юришларда артиллерия қуроллари унчалик кўп эмас [14,58]. 
Асирлар кўрсатмаларига кўра, замбараклардан 8 тасида лафетлар бўлиб, ҳарбий юришларда 
фойдаланилган. Шунинг билан бирга, замбараклар яхши қуйилмаганликдан мўлжалга 
нотўғри отишади, порохнинг сифати пастлиги сабабли улар 100 ёки 150 сажендан 
(Сажень — 2,1336 метр. Демак 100–150 сажен тахминан 200–300 метрни ташкил этади.) узоқ 
масофадаги нишонга отиша олишмайди. Хонлик қўшиндаги учта тўпни отишда рус 
асирларидан, қолганларида  форс қулларидан фойдаланишган. Мўлжалга отиш аниқлиги 
паст бўлган. Душман билан тўқнашувларда Хива қўшинида артиллериянинг роли унчалик 
муҳим бўлмаган, замбараклар хиваликлар томонидан асосан кўчманчиларда қўрқув уйғотиш 
учун фойдаланилган [14, 58]. 

М.Иванин маҳаллий порох ва ядроларнинг сифати паст эканлигини қайд этади. 
Хивада дастлабки даврда темир ядролар тайёрланган бўлса, XIX асрнинг иккинчи ярмидан 
чўёндан қуйишни бошлашган. Хиваликларнинг темири ҳам, чўян ядролари ҳам тўғри шаклга 
эга бўлмаган ва ўлчамлари бўйича қурол калибрига  унчалик тўғри келмасди. 

Хиваликлар олдинги даврдагидек, порохни ўзлари ишлаб чиқаришган ва бозорларда 
сотишган. Аммо уларнинг сифати паст бўлган. М.Иванин ёзишича, баъзан импорт сифатида 
келтирилган порох билан қисман компенсация қилинган, рус асирларининг маълумотларига 
кўра, Хива хонлигида Россиядан келтирилган сифати яхши порох ҳам бўлган” [14, 58]. 

 
Расм.1. Николай Иванович Гродековнинг 1873 йилги Хивага юриши асаридан 

олинган [Гродеков, 1888, -Б.253]. 
 
Баъзи муаллифлар келтирганидек, Хива қўшинидаги барча тўп ва замбаракларни 

сифатсиз деб баҳолаб бўлмайди. Хивада ХIХ асрнинг 70-йиллари бошидан тўрт ва ўн икки 
фунтли далага мослаштирилган лафетли ва стволли тўпларни ишлаб чиқариш йўлга 
қўйилган [18, 245 – 246]. Жумладан, Хўжайли шаҳридан русларнинг 12 фунтли енгил тўпига 
ўхшаш маҳаллий усталар ишлаб чиқарилган тўп ўлжа сифатида олинади [18, 59]. 

Замонавий тадқиқотчилар фикрига кўра, бундай тўплар бутунлай янги Хива 
технологиясидаги сўнгги ютуқларни ўзида жамлаган эди. Лекин, хонликда бундай тўплар 

миқдори чекланган эди, шунингдек улар учун гранаталар ҳам йўқ эди, тўпларни фақат 
ядролар билан отишган [10, 62]. 

Муҳаммад Юсуф Баёнийнинг “Шажараий Хоразмшоҳий” асарида ёзилишича, хонлик 
қўшини Жайхуннинг жануб тарафига ўтуб ўқ отадилар: тўпчилар Россия аскарларининг 
тарафларига кўп тўп отдилар» [24, 210]. Полковник Колокольцев 1873 йилги бу воқеаларни 
шундай баён этади: “...Бизни ниҳоятда ҳайратга солган нарса шу бўлдики, бу жойда 
Амударёнинг кенглиги 800 саженча (1 сажень = 2,1336 метрга тенг.), бундан ташқари 
душман тўплари дарё қирғоғидан бир оз нарироқда ўрнатилган бўлишига қарамасдан, 
тўплардан отилган ядролар дарёнинг ўнг қирғоғидан ҳам анча нарироққа бориб тушмоқда” 
[17,51-53]. Душман тўпидан отилган ядролар тўпчиларимизга ҳам хавф сола бошлади. 

Мазкур маълумотлар Хива тўпларининг 1,5 км масофадаги душманга хавф 
солганлигини кўрсатади. Агарда Хива тўплари барчаси сифатсиз бўлганида эди, рус 
генерали Кауфман уларни совға сифатида улашмаган бўлар эди. 

Россия қўшинлари Ҳазорасп қўрғонини эгаллагандан сўнг, бу ердан 4 та тўп, кўплаб 
милтиқлар, 43 дона кичик калибрли қадимий замбараклар ҳамда ўқ дориларни ўлча сифатида 
олади [31, 348]. Ҳазорасп қўрғонидан ўлжа сифатида олинган 4 та тўпнинг 2 таси «энг 
нозик қуйилмадан» ясалган бўлиб, улар князь Николай Констанинович ва князь Евгений 
Максимилиановичга «биринчи артиллерия» хотираси шарафига coвғa қилинган эди. 

Шунингдек, 1873 йилги ҳарбий юришларда рус қўшинлари томонидан Хива 
хонлигига тегишли 27 та тўплар ўлжа сифатида олиб қўйилади. Ўлжа олинганлардан 25 таси 
тўп ва 2 таси мортир (Кичик калбрли артелерия қуроли) бўлиб, улардан иккитаси Казалинск 
шаҳарига юборилади, яна тўрттаси Петро-Александровский истеҳкомида қолдирилган ва 
иккитаси Манғишлоқ отрядига кейинчалик фойдаланиш учун берилади [18, 245-246]. 
Хонликдаги 27 та тўпдан 8 таси Россия қўшини талабларига жавоб берганликдан ўлжа 
сифатида олинган, бошқа тўплар яроқсиз деб ташлаб кетилган.  

1873 йилги ҳарбий юришларда журналист сифатидан иштирок қилган АҚШ лик 
журналист Мак-Гахан ёзишича, руслар томонидан Хива шаҳарини босиб олингандан сўнг 21 
та тўп мусодара қиланади [19, 260]. Унинг ёзишича, хонликда Россия империяси 
босқинчилиги арафасида ҳам, рус асирларига замбараклардан ўт очиш ишларини ўргатиш 
вазифаси юклатилган [19,226]. 

Мухаммад Юсуф Баёний асарида ёзилишича, 1873 йилги Чор Россияси босқинчилиги 
даврида Хива хонлигидан ўлжа сифатида олинган тўпларнинг бир қисмини, аниқроғи 19 
тасини сулҳ тузилгандан сўнг сўраб олинган [24, 58].  

4.Хулоса: 
Хулоса сифатида айтиш мумкинки, XIX аср бошига қадар Хива хонлигида тўп ва 

замбарак сингари артиллерия қуроллари ишлаб чиқарилмаган. Баъзи сайёҳ ва элчилар тўп 
ёки замбаракларнинг мавжуд бўлганлигини таъкидласа ҳам, улар бошқа давлатларда ишлаб 
чиқарилганлигига урғу беради (Россия, Эрон ва Бухоро). Бу даврда хонликда тўплардан 
отишни рус асирлари ёки форс қулларига топширилганлигини эътироф этади. XVIII асрда 
хонликда Александр Бекович-Черкасский (1714 – 1717 йй.), Эрон (1740 й.) ва Бухоро билан 
бўлган урушларда қўлга киргизилган ёки совға сифатида олинган тўп ва замбарак каби 
артелерия қуроллари бўлган бўлиши мумкин. 

Хонликда XIX аср бошларида ҳарбий ва сиёсий соҳаларда ўзгаришлар юз беради. 
Айнан ўша даврдан хонликда тўп ва замбаракларни қуювчи маҳаллий ҳунармандларни 
шакллантириш ишлари бошланади. Бунинг учун хонлар хорижий (кўпинча ҳинд ёки афғон) 
тўпчиларини таклиф қиладилар ва баъзи маҳаллий аҳоли вакилларини ўрганишга 
юборадилар. 

Албатта, дастлабки даврда тўп ва замбаракларни қуйиш сифати паст даражада 
бўлганлиги туфайли баъзи муоммалар юз беради, уларнинг отиш масофаси қисқалиги ва 
мўлжални аниқ таъминлай олмайдилар ва баъзан ўқ отиш пайтида тўп стволларининг ёрилиб 
кетиш ҳолатлари кузатилади. 

Айниқса, хонликда XIX асрнинг 40 – 70 йилларида қуролсозлик соҳасида тўпларни 
қуювчи рихтагар усталар гуруҳи шакллана бошлайди. Бу даврда тўпларни қуйиш ишларида 
бироз даражада ютуқларга эришилади. Маҳаллий усталар томонидан ҳам бир қанча сифатли 
артеллерия қуроллари ишлаб чиқарилади. Бу даврда хонликда тўп ва замбаракларни қуювчи 
усталардан ташқари, уларни тузатувчи маҳаллий усталар гуруҳи шаклланган. 

Афсуски, артеллерия қуролларининг улуши хонлик қўшинидаги нисбатан ҳали ҳам 
аҳамиятсиз даражада эди. Шунингдек, афғон ва ҳинд ёлланма усталардан тўпларни қуйишда 
фойдаланиш сўнгги даврларда ҳам давом этади. Бу вақтда хонлик қўшинда ҳам маҳаллий 
артиллериячилар билан биргаликда рус асирлари, форс қуллари хизматларидан фойдаланиш 
сақланиб қолган. 

Умуман олганда, хонликда бу даврда аниқ ва табиий фанларнинг ривожи паст 
даражада бўлиб, замонавий артеллерия қуролларини ишлаб чиқариш бўйича илмий 
тажрибалар ўтказиш йўлга қўйилмаган эди. Шунингдек, қўшинда ихтисослашган малакали 
артеллерия қўшини шаклланмаган эди, навкарлар аксариятининг ҳарбий маҳорати паст 
даражада, маълум қисми оддий аҳолидан шаклланган эди. Бу эса Россия империяси 
томонидан қисқа муддатда Хива хонлигини забт этишга замин яратди. 

